
Shrisampradayaguruparampara Stotram

શ્રીસમ્પ્રદાયગુરુપરમ્પરાસ્તોત્રમ્

શ્રીઅગ્રદાસ ઉવાચ -

શુભાસને સમાસીનમનન્તાનન્દમચ્યુતમ્ ।
કૃષ્ણદાસો નમસ્કૃત્ય પપ્રચ્છ ગુરુસન્તતિમ્॥ ૧॥
શ્રીકૃષ્ણદાસ ઉવાચ -

ભગવન્ યમિનાં શ્રેષ્ઠ પ્રપન્નોઽસ્મિ દયાં કુરુ ।
જ્ઞાતુમિચ્છામ્યહં સર્વાં પૂર્વેષાં સત્પરમ્પરામ્॥ ૨॥
મન્ત્રરાજશ્ચ કેનાદૌ પ્રોક્તઃ કસ્મૈ પુરા વિભો ।
કથઞ્ચ ભુવિ વિખ્યાતો મન્ત્રોઽયં મોક્ષદાયકઃ॥ ૩॥
શ્રીઅગ્રદાસ ઉવાચ -

કૃષ્ણદાસવચઃ શ્રુત્વાઽનન્તાનન્દો દયાનિધિઃ ।
ઉવાચ શ્રૂયતાં સૌમ્ય વક્ષ્યામિ તદ્ યથાક્રમમ્॥ ૪॥
શ્રીઅનન્તાનન્દ ઉવાચ -

પરધામ્નિ સ્થિતો રામઃપુણ્ડરીકાયતેક્ષણઃ ।
સેવયા પરયા જુષ્ટો  જાનક્યૈ તારકં દદૌ॥ ૫॥
શ્રિયઃ શ્રીરપિ લોકાનાં દુખોદ્ધરણહેતવે ।
હનૂમતે દદૌ મન્ત્રં સદા રામાઙ્ઘ્રિસેવિને ॥ ૬॥
તતસ્તુ બ્રહ્મણા પ્રાપ્તો મુહ્યમાનેન માયયા ।
કલ્પાન્તરે તુ રામો વૈ બ્રહ્મણે દત્તવાનિમમ્॥ ૭॥
મન્ત્રરાજજપં કૃત્વા  ધાતા નિર્માતૃતાં ગતઃ ।
ત્રયીસારમિમં ધાતુર્વસિષ્ઠો લબ્ધવાન્ પરમ્॥ ૮॥
પરાશરો વસિષ્ઠાચ્ચ સર્વસંસ્કારસંયુતમ્ ।
મન્ત્રરાજં પરં લબ્ધ્વા કૃતકૃત્યો બભૂવ હ॥ ૯॥

પરાશરસ્ય સત્પુત્રો વ્યાસઃ સત્યવતીસુતઃ ।
પિતુઃ ષડક્ષરં લબ્ધ્વા ચક્રે વેદોપબૃંહણમ્॥ ૧૦॥
વ્યાસોઽપિ બહુશિષ્યેષુ  મન્વાનઃ શુભયોગ્યતામ્ ।
પરમહંસવર્ય્યાય શુકદેવાય દત્તવાન્॥ ૧૧॥
શુકદેવકૃપાપાત્રો બ્રહ્મચર્યવ્રતેસ્થિતઃ ।
નરોત્તમસ્તુ તચ્છિષ્યો નિર્વાણપદવીં  ગતઃ॥ ૧૨॥
સ ચાપિ પરમાચાર્યો ગઙ્ગાધરાય  સૂરયે ।
મન્ત્રાણાં પરમં તત્ત્વં રામમન્ત્રં પ્રદત્તવાન્॥ ૧૩॥
ગઙ્ગાધરાત્  સદાચાર્યસ્તતો રામેશ્વરો યતિઃ ।
દ્વારાનન્દસ્તતો લબ્ધ્વા પરબ્રહ્મરતોઽભવત્॥ ૧૪॥
દેવાનન્દસ્તુ તચ્છિષ્યઃ શ્યામાનન્દસ્તતોઽગ્રહીત્ ।
તત્સેવયા શ્રુતાનન્દશ્ચિદાનન્દસ્તતોઽભવત્॥ ૧૫॥
પૂર્ણાનન્દસ્તતો લબ્ધ્વા શ્રિયાનન્દાય દત્તવાન્ ।
હર્યાનન્દો મહાયોગી શ્રિયાનન્દાઙ્ઘ્રિસેવકઃ ॥ ૧૬॥
હર્યાનન્દસ્ય શિષ્યો હિ રાઘવાનન્દદેશિકઃ ।
યસ્ય વૈ શિષ્યતાં પ્રાપ્તો રામાનન્દઃ સ્વયં હરિ॥ ૧૭॥
તસ્માદ્ ગુરુવારલ્લબ્ધ્વા દેવાનામપિ દુર્લભમ્ ।
પ્રાદાત્તુભ્યમહન્તાત ગુહ્યં તારકસંજ્ઞકમ્॥ ૧૮॥
એવં પરમ્પરા સૌમ્ય પ્રોક્તા શ્રીસમ્પ્રદાયિનામ્ ।
મન્ત્રરાજસ્ય ચાખ્યાતિર્ભૂમ્યામેવમવાતરત્॥ ૧૯॥
શ્રીઅગ્રદાસ ઉવાચ -

કૃષ્ણદાસસ્તુ તચ્છ્રુત્વા  લેભે પરમહર્ષતામ્ ।
સાષ્ટાઙ્ગં  પ્રણતિં  કૃત્વા  વચનં ચેદમબ્રવીત્॥ ૨૦॥
શ્રીકૃષ્ણદાસ ઉવાચ -

પીત્વા શ્રીમુખવાક્યજન્યમમૃતં તાપત્રયોદ્ધારકં
શ્રુત્વા વેદનિગૂઢતત્ત્વજનિકાં વાણીં  સમુલ્લાસિનીમ્ ।
હિત્વા મોક્ષદરામતારકમિમં જાને ન સારં પરં
નીત્વા કાલમહં સુસાધકધિયા વક્તું ન શક્નોમ્યલમ્॥ ૨૧॥

શ્રીઅગ્રદાસ ઉવાચ -

યઃ પઠેચ્છ્રદ્ધયા  નિત્યં પૂર્વાચાર્યપરમ્પરામ્ ।
મન્ત્રરાજરતિં  પ્રાપ્ય સદ્યો રામપદં વ્રજેત્॥ ૨૨॥
ઇતિ શ્રીઅગ્રદેવાચાર્યવિરચિતં શ્રીસમ્પ્રદાયગુરુપરમ્પરાસ્તોત્રં સમ્પૂર્ણમ્ ।

